Мөслим районы Югары Табын төп гомуми белем бирү мәктәбенең

татар теле һәм әдәбияты укытучысы

Фәһимә Наил кызы Гыйльманова тәҗрибәсеннән

“Зирәкләр һәм тапкырлар сәхнәдә очраша” уены

 Кичә уздырылачак залның сәхнәсенә өстәлләр, урындыклар куелган. Каршы як стеналарга чиста ак кәгазьләр беркетелгән. Өстәрәк язучылар, шагыйрьләрнең портретлары куелган. 

   Кичәне бер егет һәм бер кыз алып бара.


   Кыз

Хәерле иртә, исәнмесез!

   Егет

Татар теле һәм әдәбияты темасына багышланган тапкырлар һәм зирәкләр ярышын башлыйбыз. Иң беренче, әйдәгез, уенны гадел итеп алып бару өчен, жюри сайлап китик. Мин жюрины өч кешедән тәкъдим итәм. Сез ризамы? Риза булсагыз, кемнәрне тәкъдим итәсез?

· укытучылардан

· укучылардан

· ата-аналардан

Кыз  

Жюри членнары, урыннарыгызга рәхим итегез.

    Егет

Командаларны 5 нче һәм 6 нчы класс укучыларыннан төзибез. Ә бүленү түбәндәгечә була: икешәрләп парлашып басасыз. Һәр пар бер-берсенә исемнәр куша, ә без сайлап җыя барабыз.

Укучылар ике командага бүленәләр.

   Егет

Рәхим итегез, беренче команда уң яктан, икенчесе сул яктан урын алсын.

Кыз

Инде уенны алып бару һәм жюрига эшне җиңеләйтү өчен, командаларга исемнәр сайлыйк.

Командалар исем сайлыйлар, үзләре белән таныштыралар.

   Егет

Беренче ярышны башлыйбыз.

Мәкальне күп белүче – бик тапкыр, бик оста кеше була инде ул. Командаларның кайсы күбрәк мәкаль белә икән? Ярышларда иң югары балл – 5 очко.

Укучылар мәкаль әйтүдә ярышалар.

   Кыз

Мәкальләрне күп беләсез икән. Ә сез җырлар тыңларга яратасызмы? Шуны сынап карыйк әле. Ике командадан да берәр укучыны үзем янына чакырам. Мин аларга җыр сүзләрен әйтәм. Алар бу сүзләрне рәсемгә төшерәләр. Кайсы команда, иң беренче булып, җырны таный, шул җиңүче була.
Ике укучы стенадагы ак кәгазьләргә 

“Йолдызлар күп, бик күп, санасаң,

Матурлар күп ,бик күп, сайласаң,

Син сөюдән чибәр, күз тияр,

                  Йөзләреңә тутырып карасаң” дигән җыр эчтәлегенә туры килердәй рәсемнәр ясыйлар.

   Егет

Хәзер мин сезнең татар теле буенча белемнәрегезне тикшерәм.Җөмлә нәрсә ул? Ул ничек төзелә? Беләсезме? Ярар, белсәгез, бик яхшы. Менә сезгә бирем: бер команда “Т” хәрефенә, икенче команда ”Җ” хәрефенә башланган сүзләрдән генә торган җөмләләр төзи. Җөмләләрегез бер-берсенә бәйләнешле булмаса да ярый.

 Укучыларга 5 минут вакыт бирелә.

    Кыз

Вакыт чыкты, җәмәгать. Әйдәгез, укып күрсәтегез хезмәтегезне; аннан соң кәгазьләрегезне жюрига тапшырырсыз.

   Егет

Шигырь сөйли белүегезне дә тикшереп китик инде, бер җыелгач. Кайсы команда күбрәк шигырь белә? Шигырьнең бер өлешен генә сөйләү сезгә очко бирмәячәк. Шуңа күрә белгән шигырьләрегезне тулысынча сөйләргә кирәк булачак. Башладык, кем беренче?

Укучылар чиратлашып шигырь сөйлиләр.

   Кыз 

Байтак кына баш эшләттек. Ял итеп алыйк бераз. Ике команда да бер үк темага пантомимо эзерли. Пантомимо ул – кул хәрәкәтләре, гомумән, хәрәкәтләр белән генә күрсәтелә торган сәнгать. Сөйләшергә һәм предметлар кулланырга ярамый. Темасы – “Кибеттә”. Әзерлек өчен 10 минут вакыт сезгә.  

    Егет

Тамашачылар, әйдәгез, командалар әзерләнгән вакытта аларның очколарын күбәйтеп куйыйк. Шигырь сөйләү ярышын сезнең белән дә үткәреп алабыз.

Укучылар үз ләре теләгән команда өчен шигырь сөйлиләр.

   Кыз

Командалар, сез әзерме? Без сезне көтәбез.

Укучылар пантомимо күрсәтәләр.

   Егет

Командаларыбызны сөйләштереп арытып бетердек. Бу хатабызны хәзер төзәтәбез. Җыр конкурсы игълан итәбез. Кайсы команда җиләк-җимеш исемнәре кергән җырларны күбрәк белә икән? Җырның бер куплетын җырлап күрсәтергә кирәк. Кайсыгыз беренче? Башладык.

Укучылар чиратлап җырлыйлар. Иң соңыннан җырлап туктаган команда җиңүче була.

   Кыз

Тавышларыгыз ачылып китте. Инде чираттагы уеныбызны башлыйк. Игътибар белән тыңлагыз әле.

   Мәктәптә бик еш була торган ситуация: өй эше эшләнмәгән... Менә-менә звонок буласы. Укытучы бу юлы кисәтеп кенә калмаячак. “2”лене куя да куя инде. Ә “2”лене күп алсак, дискотека оештырмаячаклар. Нишләргә? Иптәшеңнән күчерәсе иде, ә ул күчертми. Шушы темага минискетч күрсәтегез, әзерләнү өчен вакыт бирелми. 

   Егет

Менә өстәл. Менә ике урындык. Ике командадан да берәр кеше чыга. Шуларның берсе күчерергә теләүче, берсе – күчертмәүче. Карап карыйк: нинди юллар белән күчертмәүчене “сындырып” була, ә жюри иң оста уйнаучыга күбрәк очко куячак.

Укучылар минискетч куялар.

   Кыз

Без сезнең татар теле һәм әдәбияты буенча белемнәрегезне сынап карамакчы булабыз. Уенның тәртибе түбәндәгечә:

Мин һәр командага аерым-аерым сораулар укыйм. Уйларга вакыт бирелми. Ничә сорауга җавап бирәсез, шуның кадәр очко җыясыз. Җавапны команданың һәр члены әйтә ала, команда белән дә җавап бирергә мөмкин.

   Егет

Сорауларны игътибар белән тыңлагыз.

1. Татар телендә ничә сүз төркеме бар?

2. Г.Тукайның туган авылы.

3. Сабыр иткән...

4. Кол Гали кыйссасы

5. Муса Җәлил яшәгән еллар

6. Ия белән хәбәр арасына сызык кую очрагына мисал

7. Тел өлкәсендә эшләүче галим

8. “Экономика” сүзенең синонимы

9. Аксубай районы Яңа Дума авылында туган шагыйрь нинди хезмәтләр башкарган?

10. Коръәнне аңлатып язган китап

Кыз

Икенче командага сораулар:

1. Хәлләрнең ничә төре бар?

2. Муса Җәлилнең туган авылы

3. Белмәү гаеп түгел...

4. Мөхәммәдьяр поэмалары

5. Фатих Кәрим яшәгән еллар

6. Тиңдәш кисәкләр янында тыныш билгесе куюга мисал

7. Үз Ватанына тугрылыклы кеше

8. “Республика” сүзенең синонимы

9. Н.Думави 19 яшенә кадәр укыган мәдрәсә

10. Мөхәммәд пәйгамбәр сүзләре

Егет

Уеныбыз шуның белән тәмам. Сүзне жюрига бирәбез.

Жюри нәтиҗә белән таныштыра. Котлаулар. Бүләкләүләр.

    Кыз

Уенда катнашучыларга рәхмәт белдерәбез.

   Егет

Сау булыгыз! Киләсе очрашуларга кадәр.

